
FUNGSI MANUSIA MEMAKMURKAN BUMI

16 Rabiul Akhir 1444H

Bersamaan
11 November 2022

DIKELUARKAN OLEH:

JABATAN HAL EHWAL AGAMA
TERENGGANU

PERINGATAN:

Adalah diingatkan bahawa sebarang penambahan dan pemindaan
terhadap isi kandungan teks khutbah yang telah disediakan oleh
Jabatan Hal Ehwal Agama Terengganu adalah DILARANG.
Khatib yang bertugas hendaklah menyemak kembali RUKUN, AYAT AL-
QURAN dan helaian muka surat yang diterima. Pastikan teks dibaca
terlebih dahulu sebelum menyampaikan khutbah.

Sidang jumaat yang dirahmati sekalian,

Marilah sama-sama kita bertagwa kepada Allah SWT. Ketagwaan
yang boleh meluruskan perkataan, memperbaikkan amalan dan
menggapai keampunan Tuhan. Mudah-mudahan dengan sentiasa
berada dalam ketaatan kepada Allah dan Rasul, kita meraih kejayaan

besar di dunia dan akhirat.

Sidang Jumaat yang dikasihi,

Mimbar mulia pada hari penuh berkat ini membawa khutbah bertajuk:
“Fungsi Manusia Memakmurkan Bumi”.

Untuk itu, berilah tumpuan sebaik mungkin kepada khutbah yang

disampaikan ini. Janganlah leka dengan perkara yang lain.

Kehadiran manusia di muka bumi ini bukanlah tanpa tujuan. Mereka
hadir dengan penuh pertanggungjawaban yang bakal dipersoalkan.

Firman Allah SWT dalam Surah al-Mu’minun ayat 115:

Bermaksud: "Maka adakah patut kamu menyangka bahawa Kami
hanya menciptakan kamu sia-sia (dengan tiada sebarang hikmat pada
ciptaan itu)? Dan kamu (menyangka pula) tidak akan dikembalikan

kepada Kami?"

Allah SWT telah memberikan amanah kepada manusia untuk
beribadah kepadanya. Melalui ibadah itulah akan tertanam ketagwaan
dalam jiwa manusia, sehingga mereka sentiasa mengagungkan Allah
dan mengingatinya, tunduk dengan penuh ketaatan dan takutkan hari
pembalasan. Mereka selalu meneguhkan ketauhidan serta berpegang

teguh terhadap syariat dan hukum hakam.

Firman Allah SWT dalam Surah al-Nur ayat 55.

Bermaksud: “Dan Allah telah berjanji kepada orang-orang yang
beriman di antara kamu dan mengerjakan amalan yang baik bahawa
Dia pastilah akan menjadikan mereka berkuasa di muka bumi,
sebagaimana Dia telah menjadikan orang-orang sebelum mereka
berkuasa, dan sungguh Dia akan meneguhkan bagi mereka agama
yang telah diredhai-Nya untuk mereka, dan Dia benar-benar akan
menukar keadaan mereka, sesudah mereka dalam ketakutan menjadi
aman sentosa. Mereka tetap menyembah-Ku dengan tiada
mempersekutukan sesuatu apapun dengan Aku. Dan barangsiapa
yang masih kafir sesudah (janji) itu, maka mereka itulah orang-orang

yang fasik.”

Sidang jumaat yang diberkati,

Fungsi manusia untuk memakmurkan bumi melibatkan dua perkara

utama.
Pertama:Dari segi kebendaan.

Allah Ta’ala berfirman dalam Surah Hud: Ayat 61;

Bermaksud: “Dia (Allah) telah menciptakan kamu dari bumi (tanah)

dan menjadikan kamu sebagai pemakmur di dalamnya.”



Zaid ibn Aslam berkata: Ayat ini satu perintah kepada manusia untuk
memakmurkan bumi dengan membina bangunan dan tempat tinggal,
menggali saliran, bercucuk tanam dan sebagainya yang menjadi

keperluan kehidupan.
Kedua : Dari segi rohani.

Allah SWT berfirman dalam surah al Taubah ayat 18:

Bermaksud : “Hanya yang memakmurkan masjid-masjid Allah ialah
orang-orang yang beriman kepada Allah dan hari akhirat, serta tetap
mendirikan sembahyang, menunaikan zakat dan tidak takut (kepada
siapa pun) selain kepada Allah. Merekalah orang-orang yang
diharapkan termasuk golongan orang-orang yang mendapat

petunjuk.”

Ayat ini menganjurkan agar pengimarahan bumi bermula dari
pengimarahan masjid. Pengimarahan masjid pula bukanlah dengan
binaan fizikal semata-mata. Yang lebih utama ialah pengimarahan

maknawi iaitu pengisian jiwa dan pembinaan insan yang hasilnya



melahirkan manusia yang beriman, beribadat sebagai hamba Allah

dan berbakti sebagai anggota masyarakat.

Allah SWT berfirman dalam Surah al Hajj: Ayat 41.:

Bermaksud: “Orang-orang yang jika Kami teguhkan kedudukan
mereka di muka bumi nescaya mereka mendirikan solat, menunaikan
zakat, menyuruh berbuat ma’ruf dan mencegah dari perbuatan yang

mungkar; dan kepada Allah jua kembali segala urusan.”

Kesimpulannya, tanggungjawab memakmurkan bumi bukan terhad
kepada pembangunan materialistik semata-mata, sebaliknya
membabitkan amanah memelihara prinsip-prinsip nilai keagamaan
dan kesejagatan. Inilah tugas dan tanggungjawab manusia dalam
memakmur dan membangunkan dunia selaras dengan magasid
syariah. Demikianlah, indah dan sempurnanya Islam sebagai “addin”
satu cara hidup yang mencakup semua aspek dalam urusan agama

dan kehidupan di dunia dan akhirat.



Bermaksud: Dan tuntutlah dengan harta yang Allah kurniakan
kepadamu akan kebahagiaan hari akhirat dan janganlah kamu
lupakan bahagianmu dari dunia; dan berbuat baiklah kepada orang
lain sebagaimana Allah berbuat baik kepadamu; dan janganlah
engkau melakukan kerosakan di muka bumi; sesungguhnya Allah

tidak suka kepada orang yang berbuat kerosakan.

(Surah Al-Qasas: 77)

Marilah juga kita memperbanyakkan ucapan selawat dan salam kepada
Rasulullah SAW sebagaimana firman Allah dalam surah al-Ahzab ayat 56:

Ya Allah, wahai Zat Yang Maha Pengasih.

Hindarilah kami daripada segala malapetaka, bala bencana dan
wabak penyakit, daripada kekejian dan kemungkaran, daripada
pelbagai persengketaan, kekejaman dan huru hara, daripada
kesulitan dan kesengsaraan, yang nampak mahupun yang

tersembunyi.

Sesungguhnya Engkau Maha Berkuasa atas segala sesuatu.

